
Saopštenje Visokog predstavnika

Svjestan sam da su ovo teški, ali također vrlo važni dani za narod Republike Srpske – kako za njene političke vođe,
tako i za obične građane. Ja imam puno razumijevanje za to da oni brinu za svoje prijatelje i rodbinu u Jugoslaviji, kao i
za političku i vojnu sudbinu te zemlje.

Do sada su gotovo svi reagirali na događaje u susjednoj Jugoslaviji sa uzdržanošću i dostojanstvom. Mene se to jako
dojmilo, i želio bih da zahvalim zvaničnicima za to što su očuvali tako mirnu atmosferu. Zahvalan sam i građanima.
Ogromna većina njih je odlučila da svoje mišljenje izrazi na miran način. Upravo to je pravi put. Ovakvim ponašanjem,
Republika Srpska je svijetu pokazala svoju političku zrelost. Zbog toga zaslužuje velike pohvale.

Jasno je da postoje pokušaji da se situacija destabilizira, pokušaji od strane snaga koje se nalaze kako unutar
Republike Srpske tako i van nje. Ove snage nisu zainteresirane za mir i prosperitet Republike Srpske. One cvjetaju u
ratu i u nemirima, a neke od njih djeluju u ime jednog drugog rukovodstva, koje je sada pod pritiskom i koje svoje
probleme želi da prebaci na Bosnu i Hercegovinu.

 

Međunarodna zajednica i ja smo odlučni da Bosnu i Hercegovinu držimo podalje od trenutnih događanja. Šta god da se
dogodi u susjednoj Jugoslaviji, Bosna i Hercegovina je druga država, čiji suverenitet i integritet se moraju poštovati, a
Republika Srpska je jedan od njenih entiteta i ona mora ići sopstvenim putem. Zahvaljujući prisustvu međunarodne
zajednice, ona ima priliku da se ekonomski oporavi od sopstvenog rata, i da postane prosperitetna i istinski
demokratska.

 

Odlučni smo da legitimnim organima vlasti Republike Srpske pomognemo da nađu zadovoljavajuće, demokratsko i
mirno rješenje za trenutne političke tenzije. Republika Srpska ima institucije koje su do sada radile jako dobro i
efikasno i treba im dozvoliti da tako nastave, bez ikakvih pokušaja destabiliziranja: ona ima Narodnu skupštinu koja
ima angažovanog predsjednika i koja u potpunosti funkcionira, ima Vladu koja u potpunosti funkcionira, i ima
potpredsjednika koji izvršava svoje zvanične obaveze.

 

Pod ovim okolnostima, jedini razumni pristup je ostati miran te nastaviti suradnju sa ovim postojećim institucijama.
Sve dok je gosp. Šarović potpredsjednik i dok je mjesto predsjednika upražnjeno, Ustav Republike Srpske ne
dozvoljava da bude imenovan novi mandatar vlade. Stoga Vlada gospodina Dodika nastavlja da obavlja svoje dužnosti,
u potpunosti zadržavajući svoja ovlaštenja. Ja sam u posljednjih nekoliko dana o ovim pitanjima razgovorao sa gosp.
Radišićem, gosp. Šarovićem, gosp. Dodikom i gosp. Đokićem. Nakon što sam čuo njihova stanovišta, čvrsto sam
uvjeren da je najbolje rješenje održati ovakvu situacije, sve dok se u ove krajeve ne vrate mirnija vremena.

 

U narednim sedmicama, biće važno da se nastavi sa odupiranjem svim pokušajima neodgovornih političara da izazovu
nerede. Vjerujem da najveća većina građana Republike Srpske dijeli to mišljenje. Još jednom, želim da iskažem moje
istinsko divljenje za ponašanje koje je velika većina građana u Republici Srpskoj pokazala u posljednjih nekoliko
sedmica. U očima svijeta, to je donijelo veliko poštovanje Republici Srpskoj u cjelini.

